
Hitzaurrea
Santa Marina Ospitaleak pertsonak ahalik eta huma-
nitate eta profesionaltasun handienarekin zaintzea 
du bere eguneroko lanaren oinarri, batez ere beren 
bizi-prozesuko unerik delikatuenetan. Beren bidearen 
amaieran daudenen bidelagun izatea ez da soilik 
erantzukizun bat, baizik eta pribilegio bat, gizakiaren 
alderdirik sakonenaren eta benetakoenaren testigu 
bilakatzen gaituena.

Gidaliburu hau gure lantaldearen bihotzetik jaio da. 
Bere azken egunetan den hurkoaren bidelagun iza-
teko zeregin zailean dauden familiei babesa eskain-
tzea du xede. Badakigu bizitzaren amaieran galderak, 
beldurrak eta ziurgabetasunak sortzen direla, baina 
aukera bat ere izan daiteke benetako konexio, mai-
tasun eta agur uneak bizitzeko. 

Esku artean dituzun orriak prozesu horretan lagun-
tzeko sortu dira eta, horretarako, hizkuntza erraza, 
hurbila eta errespetuzkoa erabili da. Zalantzen au-
rrean erantzunak, orientazio praktikoa eta tresnak 
aurkituko dituzu hemen, zure hurkoa eta zeure burua 
zaintzeko lagungarri izango zaizkizulakoan. Hitz 
hauek ziurgabetasunean argi-izpi izatea nahiko ge-
nuke, emozioak kudeatzea zaila izan daitekeen unee-
tan bidea argiztatzen duen gida.

Eskerrik beroenak ibilbide honetan beraiekin batera 
ibiltzen utzi diguten familia guztiei. Beren esperien-
tziak eta ikaskuntzak izan dira gidaliburu honi forma 
emateko inspirazio-iturri nagusia. Halaber, gure os-
pitaleko talde profesionalen dedikazioa aitortu nahi 
dugu, egunero-egunero erakusten digutelako zain-
tzea, sendatzea posible ez denean ere, maitasun eta 
humanitatezko ekintzarik handiena dela.

Izan bedi gida hau zuretzat eta zure familiarentzat ba-
liabide erabilgarria, informazioa emateko ez ezik ar-
nasa eta inspirazioa eskaintzeko, une hori merezi duen 
duintasunez, errespetuz eta maitasunez bizitze aldera.

Zein da gida honen zergatia?
Bizitzako une transzendental bat da heriotza, erronka 
emozional, praktiko eta espiritualak jartzen baitizkigu 
aurrean. Maite dugun pertsona bere azken egunetan 
dagoenean, zalantzak eta beldurrak sor daitezke, 
baina aukera bat ere bada maitasuna eta laguntza 
eman eta zikloak ixteko.

Maite duzun pertsona horri etapa horretan laguntzeko 
tresna praktiko eta emozionalak eskaintzea da gida-
liburu honen helburua. Hemen, ebidentzia zienti-
fikoan oinarritutako informazioa aurkituko duzu, 
modu argi eta hurbilean azalduta, gai izan zaitezen 
gertatzen ari den hori ulertu, erabaki informatuak hartu 
eta maite duzun pertsona eta zeure burua zaintzeko.

Orri hauek izan daitezela lagungarri bidean, esperien-
tzia hau soseguz eta konfiantzaz bizi dezazun. Hala, 
bizitzaren amaieran ere kontsolamendua, zentzua eta 
maitasuna aurkitzea posible dela deskubrituko duzu.

Prozesua ulertzea Hiltzeko prozesua
Heriotza, jaiotza bezala, bizitzaren zikloaren parte 
natural eta saihestezina da. Hala ere, gure gizarteak 
heriotzaz hitz egitea ekiditen du. Ondorioz, beldurra, 
nahasdura eta ziurgabetasuna sortzen dira bai azke-
netan dagoen pertsonarengan bai bere hurbilekoen-
gan. Prozesu hau ulertzea lagungarria gerta dakiguke 
berau sosegu eta onarpen handiagoz bizitzeko.

Zer da azken egunen egoera, eta nola 
identifikatzen da?

Azken egunen egoera, agonia izenez ere ezaguna, 
heriotzaren aurreko etapa naturala da. Aldi horretan, 
gorputzak aldaketa sakonak bizi ditu, oinarrizko or-
ganoak apurka-apurka gainbeheran doazelako. Atze-
ra bueltarik ez duen prozesu horrek orduak edo egu-
nak iraun ditzake.

Norbait etapa horretan dagoela adierazten duten 
zantzu ohikoenak hauek dira:

● Muskuluetan ahultasun handia, pazienteari bere 
kabuz mugitzea galarazten diona.

● Jateko eta edateko interesaren galera.

● Logura sakona edo esna egoteko zailtasuna.

● Aldaketak arnasketan, esaterako geldialdi luzeak 
edo estertoreak.

● Desorientazioa, nahasdura edo erantzunik eza.

● Hotza gorputz-adarretan, odolaren zirkulazio 
mugatuaren ondorioz.

Gogoan izan behar da aldaketa horiek ez direla 
sufrimenduaren seinale, baizik eta bizitzaren amaie-
raren prozesu naturalaren parte.

Nola hitz egin heriotzaz eta hiltzeko 
prozesuaz

Heriotzari buruz hitz egitea deserosoa suerta daiteke, 
baina gertatuko ez balitz bezala jokatzeak askoz min 
handiagoa sortzen du. Azken egunetan dagoen pertso-
na egoera horren jakitun izan ohi da, baita ahoz adie-
razten ez badu ere. Bere beldurrei, nahiei eta beharrei 
buruz hitz egiteko espazio seguru bat sortzea aringarria 
izan daiteke bai pazienteentzat bai senideentzat.

Hona hemen aholku praktiko batzuk:

● Entzun aktiboki, pazientea eten eta epaitu gabe.

● Bere emozioak balioetsi, izan tristura, beldurra 
edo kezka.

● Erabili hizkuntza argia eta erraza, nahasdura sor 
dezaketen eufemismoak saihestuz.

● Aukera eman nola oroitua izan nahi duen adie-
razteko eta, nahi badu, lagundu bere hurkoei 
mezuak edo oroigarriak uzten.

Onarpena eta prestaketa emozionala

Heriotza bizitzaren zikloaren parte dela onartzea 
lagungarria da une horretarako prestatzeko. Pertso-
na eta familia bakoitzarentzat prozesu ezberdina da. 
Bizitako bizitzari buruz hausnartzea, esker ona adie-
raztea edo ebatzi gabeko gaiak konpontzea eragin 
dezake. Sarritan, pazienteak bere hurkoen “baimen” 
emozionala behar du bakean joateko. Eskuzabaltasun-
ekintza hori kontsolagarria izan daiteke inplikatutako 
pertsona guztientzat.

Bidelagunaren zeregina

Bizitzaren amaieran norbaiten bidelagun izatea mai-
tasunezko egintza bat da, gorputza eta arima horre-
tara jartzen baitira. Kontua ez da uneoro zerbait “egi-
tea”, baizik eta presente “egotea”, eskua luzatuz, adi 
entzunez eta, batez ere, pazientearen erabaki eta 
beharrak errespetatuz.

● Inguru lasai eta erosoa mantendu.

● Intimitate eta konexio emozionaleko uneak erraztu.

● Errespetatu isiltasuna, baldin eta hitzak beharrez-
koak ez badira.

Bizi-testamentua eta 
aurretiazko borondateak
Zaintza aringarrien eta bizitzaren amaieraren testuin-
guruan, bizi-testamentua eta aurretiazko borondateak 
aukera ematen diete pertsonei jaso edo saihestu nahi 
dituzten arretei eta tratamenduei buruzko beren 
nahiak adierazteko beren kabuz erabakiak hartzeko 
gai ez diren uneetan. Tresna horiek pertsonaren 
duintasunerako eta autonomiarako errespetua ber-
matzen dute beren bizitzaren amaierara arte.

Informatzeak, agiri hori idazteak eta gertukoekin eta 
osasun-langileekin partekatzeak aldaketa nabarmena 
eragin dezake jasoko diren zainketetan, hain erabakiga-
rria den une horretan lasaitasuna eta konfiantza sortuz.

Zer da bizi-testamentua edo 
aurretiazko borondateen dokumentua?

Bizi-testamentua edo aurretiazko borondateen doku-
mentua (ABD) idatzizko agiri bat da. Bertan, adinez 
nagusia den eta gaitasun osoa duen pertsona batek 
aurretiaz erabakitzen du bere nahia adierazteko gai ez 
den uneetan zain zainketa eta tratamendu nahi izango 
dituen eta zeintzuk ez. Era berean, agiri horrek aukera 
ematen du ordezkari bat izendatzeko, osasun-profesio-
nalekin solaskide baliagarri gisa jardun dezan.

Zertarako balio du?

Bizi-testamentuak aukera ematen du:

● Zainketak eta tratamenduak paziente bakoitzaren 
balio, sinesmen eta nahiekin bat datozela bermatzeko.

● Pazienteak bere duintasunaren kontrakotzat jo-
tzen dituen edo beharrezkotzat jotzen ez dituen 
prozedurak saihesteko.

● Senideen karga emozionala arintzeko, ez baitute 
erabaki zailik hartu beharko hurkoaren nahiak 
ezagutu gabe.

Aurretiazko borondateen dokumentuaren ohiko edukia

Bizi-testamentu batean alderdi hauek ager daitezke:

1. Tratamenduen gaineko lehentasunak. Neurri ba-
tzuk baztertu edo onartzen dituen; besteak beste, 
bihotz-biriketako bizkortzea, elikatze eta hidratazio 
artifizialak, arnasketa lagundua eta abar.

2. Bizitzaren amaierarako lekuari buruzko nahiak.
Etxean, ospitale batean edo zaintza aringarrien 
zentro batean hiltzea nahiago duen.

3. Alderdi espiritual edo erlijiosoekin lotutako 
jarraibideak. Laguntza espirituala jaso edo erri-
tual espezifikoak egin nahi dituen.

4. Organoak edo gorpua dohaintzan ematea. Or-
ganoak edo gorpua dohaintzan ematea onartu 
edo baztertzen duen, ikerketa zientifikoa helburu.

5. Ordezkari bat izendatzea. Konfiantzazko pertsona 
bat izendatu nahi duen, adierazitako borondateak 
betetzen direla bermatzeko.

Familiaren eta zaintzaileen gaineko eragina

Bizi-testamentua baliabide oso lagungarria izan dai-
teke familia eta zaintzaileentzat:

● Argitasuna eta gida. Lagungarria da une kritikoe-
tan ziurgabetasuna eta estresa murrizteko, pa-
zientearen lehentasunei buruzko jarraibide argiak 
ematen dituelako.

● Gatazkak murriztea. Hartu beharreko erabakiei 
buruzko desadostasunak saihesten ditu, pazien-
tearen borondatea idatziz ageri baita.

● Arintze emozionala. Lasaitasuna ematen du, har-
tutako erabakiek pazientearen nahiak errespeta-
tzen dituztela jakinda.

Nola kudeatu bizi-testamentua

1. Formalizazioa: Bizi-testamentua lekukoekin, no-
tarioaren aurrean edo izapide horretarako izen-
datutako bulegoetan (aurretiazko hitzorduarekin) 
idatzi eta sinatu behar da. Halaber, agiriak forma-
lizatzeaz arduratu ahalko dira: artatzen duten me-
dikuak edo erizainak. 

2. Erregistroa: Dokumentua aurretiazko boronda-
teen erregistro egokian inskribatzea gomenda-
tzen da, osasun-langileek eskura izan dezan.

3. Berrikustea eta eguneratzea: Gomendagarria da 
aldian-aldian dokumentua berrikustea, oraindik 
ere pertsonaren nahiak islatzen dituela ziurta-
tzeko. Dokumentua aldatu edo are indargabetu 
egin daiteke, baldin eta pertsonak erabakiak 
hartzeko gaitasuna badu. Une horretatik aurrera, 
agirian idatzitakoa gailenduko da.

Gorputza eta arima 
zainduz

Aldaketa fisikoak bizitzaren 
amaieran
Bizitzako azken egunetan, gorputzak aldaketa fisiko 
batzuk izaten ditu, hiltzeko prozesu naturalaren on-
dorioz. Aldaketa horiek kezka eragin dezakete bide-
lagunen artean, baina gogoan izan behar da norma-
lak direla eta ez dutela zertan sufrimendua eragin. 

Desorientazioa ohiko prozesua da. Gerta daiteke 
zaintzen duzun pertsonak bere familia ez ezagutzea 
edo urduritasuna sentitzea, batez ere arratsalde eta 
gauetan. Deserosoa ez den argi ahul bat piztuta man-
tentzea lagungarria izan daiteke kasu horietarako. Ba-
tzuetan, nahasmendu-koadroa deritzona ager daiteke, 
haluzinazioak, desorientazioa eta asaldura eraginez.

Ezinbestekoa da osasun-langileengan konfiantza 
izatea deserosotasuna sor dezakeen edozein sinto-
ma maneiatzeko. Gogoan izan une horretan arretaren 
helburua pertsonaren duintasuna, ongizatea eta ero-
sotasuna bermatzea dela.

Logura gailendu eta energia gutxitzea

Ohikoa da pertsonek geroz eta denbora gehiago 
pasatzea lo eta beren inguruaren gaineko interesa 
galtzea. Logura horrek gorputzaren beharrizan me-
tabolikoak murrizten ari direla esan nahi du. Pazien-
tea esna dagoenean, garrantzitsua da komunikazio 
lasaia izatea, samurtasunez hitz egitea eta beharrez-
koak ez diren estimuluak saihestea. Pazienteak eran-
tzun ez arren, baliteke maite dituen pertsonen pre-
sentzia sentitzea eta esandakoa entzutea.

Min fisikoa

Mina kontrolatzea da zaintza aringarrien lehentasuna. 
Nahiz eta pertsona askok ez duten min handirik jasaten 
beren azken egunetan, garrantzitsua da deserosota-
suna erakusten duen edozein zantzu identifikatzea, 
besteak beste aurpegiko keinuak edo urduritasuna. 
Osasun-langileek medikazioa doitu dezakete, pazien-
tea eroso egon dadila bermatzeko. Edozein aldaketa 
sumatzen baduzu, jakinarazi osasun-langileei, beha-
rrizan espezifikoak baloratu ditzaten.

Aldaketak arnasketan

Arnasketa irregularra bihur daiteke, geldialdi luzeak 
eta “estertore” izeneko soinuak eraginez. Normalean 
ez dute minik edo deserosotasunik sortzen, baina 
senideen artean kezka eragin dezakete. Pazientearen 
burua apur bat altxatu edo alboz jartzean soinu horiek 
arindu daitezke. Garrantzitsua da gogoan izatea ar-
nasketa prozesu naturalaren parte dela eta ezin dela 
bortizki tratatu.

Hotza eta aldaketak azalean

Odol-zirkulazioa gutxitu ahala, gorputz-adarrak hoztu 
egin daitezke, eta urdin kolorea edo orbanak azaldu. 
Aldaketa horrek agerian uzten du gorputza odola 
funtsezko organoetara bideratzen ari dela. Ziurtatu per-
tsonak arropa beroa duela, baina ez jarri manta gehie-
gi, gehiegizko beroak deserosotasuna eragin baitezake.

Gosea murriztea

Normala da pertsonak janariaren eta edariaren gai-
neko interesa galtzea. Norbait jatera edo edatera 
behartzeak ez du bere egoera hobetuko. Aitzitik, 
ondoeza sortzea eta eztarria trabatzea eragin dezake. 
Bere egoeraren aurrerapenaren ondorioz ezer ez 
jateak ez du esan nahi prozesua bizkortuko denik 
edo pazientea abandonatzen duzuenik. 

Ezpainak eta ahoa belaki hezeekin edo baltsamoekin 
hidratatzeak lehortasunari lotutako edozein desero-
sotasun arindu dezake.

Gernu-ekoizpena murriztea eta 
inkontinentzia sortzea

Esfinterren gaineko kontrola galtzea ohikoa da. Ho-
rren aurrean, pixoihal xurgatzaileak erabili daitezke, 
eta maiz aldatu, azala garbi eta lehor mantendu dadin. 
Gernua ilunagoa eta urriagoa bihur daiteke giltzurru-
nen funtzioa murriztu ahala. Garrantzitsua da asisten-
tzia-langileekin kontsultatzea pazienteak pixa egiteari 
uzten badio eta horrek mina edo urduritasuna eragi-
ten badio. Batzuetan, zunda bat jarri behar da gernua 
ateratzen laguntzeko.

Sukarra eta izerdia

Kasu batzuetan, sukar edo izerdizko episodioak ager 
daitezke. Zapi heze eta freskoak erabil daitezke de-
serosotasuna arintzeko eta osasun-langileei kontsul-
tatu zaintzak egokitzeko, beharrezkoa baldin bada.

Ondoeza edo urduritasuna

Pertsona batzuk ondoezik edo urduri egon daitezke 
azken egunetan. Ondorioz, ebatzi gabe dauden beha-
rrizan fisiko, emozional edo espiritualak azaleratu 
daitezke. Osasun-langileek ondoez hori arintzeko 
medikazioa erabiltzea edo giro lasaia sortzeko estra-
tegiak aplikatzea baloratu dezakete.

Aldaketak hesteen erritmoan

Idorreria maiz agertzen da janari gutxiago jan eta 
jarduera metabolikoa murriztean. Kontsultatu osa-
sun-langileei alderdi horrekin lotutako deserosota-
sun-zantzurik antzematen baduzu.

Zaintzea, sendatu ezin denean
Bizitzaren amaieran, zaintzak esangura berezia hartzen 
du. Nahiz eta dagoeneko gaixotasuna sendatzea 
posible ez izan, beti zaindu, arindu eta lagundu dai-
teke. Une horretan helburu nagusia pertsonari ongi-
zate fisiko, emozional eta espiritual ahalik eta handie-
na ematea da, betiere bere nahiak eta beharrak erres-
petatuz. Pertsona horrenganako maitasun eta erres-
petuzko ekintza bat da, hari duintasunez eta lasaita-
sunez laguntzeko bere bizitzaren azken etapan.

Giro eroso eta lasaia
Inguruak alde handia eragin dezake pertsona horrek 
azken egunetan izango duen erosotasun-mailan. 
Garrantzitsua da espazio lasai eta atsegina sortzea:
● Logelan argiztapen suabea mantendu, eta saihes-

tu bortitzak diren edo beharrezkoak ez diren za-
ratak.

● Ziurtatu tenperatura atsegina dela eta erabili 
manta arinak, baldin eta pertsona hotz bada.

● Bisitak mugatu, akidura saihesteko. Lehenetsi 
lasaitasuna eta babesa ematen duten presentziak.

Postura egokia
Pertsona bat posizio erosoan jartzeak eragozpenak 
saihesten eta arnasketa errazten lagundu dezake:
● Alboz jartzea izan ohi da egokiena, jariakinen 

metaketak prebenitzen laguntzen baitu.
● Ahal bada, erabili burkoak gorputza bermatzeko 

eta saihestu presio-puntuak.

Higienea egokitu
Higienea funtsezkoa da erosotasuna bermatzeko, 
baina samurtasunez eta errespetuz egin behar da:
● Ohean azaleko garbiketak egin, deserosotasuna 

eragin dezaketen eta beharrezkoak ez diren mu-
gimenduak saihestuz.

● Ahoa hidratatuta eta garbi mantendu, belaki edo 
gasa hezeen bidez.

● Inkontinentziarik badago, pixoihalak eta babesak 
maiz aldatu azalean narritadurak saihesteko.

Komunikazioa mimatu

Pertsona deskonektatuta dagoela irudi lezakeen 
arren, komunikazioa oraindik ere funtsezkoa da:

● Hitz egin esaldi errazekin eta tonu barean, lasai-
tasuna eta maitasuna helaraziz. 

● Entzun aktiboki bere kezkak eta emozioak, horiek 
epaitu eta sentimenduak gutxietsi gabe.

● Baliatu kontaktu fisikoa, esaterako, bere eskua 
hartu eta ukituz, hurbiltasuna helarazteko. Gogoan 
izan entzumena eta ukimena izan ohi direla gal-
tzen diren azken zentzumenak.

Espiritualtasuna erraztu

Bizitzaren amaiera hausnarketarako eta konexio es-
piritualerako unea izan daiteke:

● Aukera eman pertsonak bere pentsamenduak, 
emozioak eta nahiak adieraz ditzan, esaterako 
barkamena eskatzeko, esker ona adierazteko edo 
agur esateko.

● Praktika erlijiosoak edo erritualak egiteko erraz-
tasunak jarri, norbere sinesmenen arabera. Go-
goan izan zerbitzuko langileei babes erlijiosoa 
eskatu diezaiekezula, pazientearen kredoa edo-
zein izanda ere.

● Lagundu pertsonari une horretan zentzua eta bakea 
aurkitzen, bere balioak eta nahiak errespetatuz.

Errespetatu bere erabakiak

Pertsonaren autonomiaren gaineko errespetua 
saihestu ezin den elementua da:

● Onartu tratamenduaren, arta-lekuaren edo zain-
ketekin lotutako erabakien gainean erakusten 
dituen lehentasunak.

● Bere nahiak zuzenean adierazi ezin baditu, jarraitu 
aurretiazko borondateen dokumentuan ezarritako 
jarraibideak, halakorik badago.

● Familiako txikiak prozesuaren parte bilakatu.

● Familian haurrak daudenean, garrantzitsua da 
prozesuan era egokian txertatzea:

● Hitz egin beren adinerako egokia eta argia den 
eran, nahasdura sor dezaketen istorioak saihestuz.

● Aukera eman beren emozioak adierazteko eta, 
nahi badute, presente egoteko, betiere eroso 
badaude.

Bidelaguntza heriotzarako 
bidean
Heriotzara bitarteko unea oso intimoa da, bakarra 
pertsona bakoitzarentzat. Etapa horretan bidelagun 
izatea maitasun-ekintza bat da, sentikortasun, pre-
sentzia eta errespetu handikoa. Erronka emozional 
bat izan daitekeen arren, babesa eskaintzeko eta 
lasaitasunez agurtzeko aukera bat ere bada.

Une hori eraldatzailea izan daiteke zuretzat eta joatear 
den pertsonarentzat, berau bizi dutenen artean esan-
gura eta konexio bereziko arrastoa utziz.

Bidelagun izatearen ohorea

Maite dugun pertsona baten bizitzaren amaierako 
prozesuan presente egotea pribilegio bat da, konexio 
emozionala indartu eta kontsolamendua eman dieza-
gukeena. Une horrek ez du hitz edo keinu handirik 
behar; aski da bertan egotea, bere eskuari heltzea edo, 
besterik gabe, isiltasuna partekatzea. Zure presentziak 
uste baino lasaitasun handiagoa transmititu dezake.

Kontaktu atseginaren garrantzia

Harreman fisikoa oso lasaigarria izan daiteke; esate-
rako, eskua edo bekokia laztantzea. Sarritan, ukime-
nak adierazten du hitzek helarazi ezin dutena, kone-
xioa eta segurtasuna iradokiz. Gogoan izan entzume-
na eta ukimena direla galtzen diren azken zentzume-
nak. Beraz, zure hurbiltasuna azken uneetan ere na-
barituko da.

Agurra prestatzea

Agur esatea askatzailea da bai hiltzear dagoen per-
tsonarentzat bai bere ingurukoentzat. Horren ba-
rruan egon daiteke:

● Maitasuna, esker ona eta barkamena adieraztea.

● Oroitzapen esanguratsuak partekatzea.

● Baimen emozionala eskatzea pertsona “joan” ahal 
izateko, halakorik behar duela ustez gero. “Dena 
ondo dago” edo “zurekin gaude” bezalako esal-
diak oso lasaigarriak izan daitezke.

Joan aurreko hobekuntzaren 
fenomenoa

Pertsona batzuk hobekuntza labur bat bizi ohi dute hil 
aurretik; begiak ireki, hitz egin edo espero baino erreak-
zio gehiago izateko gai dira. Fenomeno hori agur esa-
teko azken opari bat dela ulertu behar da. Ezin da osa-
suna berreskuratzearekin nahastu. Une baliotsu bat da, 
partekatzeko, itxaropen faltsurik sortu gabe.

Unearen baretasuna

Heriotzaren unean, pertsonaren gorputza eta burua 
errealitate honetatik deskonektatzen dira. Nahiz eta 
galera bat eman dezakeen, bakea eta transzendentzia 
jasotzeko aukera bat ere izan daiteke. Prozesu hori 
errespetuz eta lasaitasunez sentitzeko aukera eman 
zure buruari.

Presente egon ezin denean

Batzuetan, inguruabar desberdinak direla-eta ezin 
da fisikoki egon pertsonaren ondoan bere heriotzaren 
unean. Hala bada, aukera hauek dituzu:

● Idatzi gutun bat edo grabatu mezu bat konfian-
tzazko norbaitek irakur edo jar diezaion.

● Hitz egin osasun-langileekin pertsona hori mai-
tasunean edo errespetuan oinarritutako zaintzak 
jasotzen ari dela ziurtatzeko.

● Egin ekintza sinboliko bat urrutitik; esaterako, kan-
dela bat piztu, elkarrekin bizi izandako uneei buruz 
hausnartu edo otoi egin, zure sinesmenen arabera.

Ahalegin terapeutikoa 
egokitzea
Ahalegin terapeutikoa egokitzeaz hitz egiten da 
osasuneko esku-hartzeak pazientearen benetako 
beharretara doitzen direnean, bere egoera klinikoa, 
bere balioak eta bere nahiak kontuan hartuta. Prozesu 
mediko eta etikoa da. Bizitzaren azken etapan, ikuspegi 
horrek bermatu egiten du zaintzek pertsonaren on-
gizatea jartzen dutela erdigunean, beharrezkoa ez 
den sufrimendua eragin dezaketen tratamendu neu-
rrigabeak saihestuz.

Zer esan nahi du ahalegin terapeutikoa 
egokitzeak?

Garrantzitsua da kontuan izatea ahalegin terapeutikoa 
egokitzeak ez duela esan nahi pertsona abandona-
tzen denik; bere erosotasuna eta duintasuna lehe-
nesteaz ari gara. Prozesu honetan kontu handiz ba-
loratu behar da zein neurrik eskaintzen dituzten be-
netako onurak eta zein izan daitezkeen hutsalak edo 
are kaltegarriak une horretan.

Kontuan hartu ohi diren esku-hartzeen artean ho-
nakoak daude:

● Bihotz-biriketako bizkortzea praktika inbaditzai-
lea izan daiteke, benetako onurarik ematen ez 
duena beren azkenetan dauden pertsonentzat.

● Tratamendu bortitzak, besteak beste aireztapen 
mekanikoa edo kirurgikoak, pertsonaren bizi-
kalitatearen eta erosotasunaren helburuekin bat 
ez datozenak.

● Medikamentuak egokitzea, mina, antsietatea edo 
arnasteko zailtasuna bezalako sintomak kontrolatzeko, 
dagoeneko beharrezkoak ez direnak saihestuz.

Nola hartzen da erabakia?

Ahalegin terapeutikoa egokitzeko prozesua osasun-
langileen, pazientearen (ahal bada) eta bere familia-
ren artean adosten da. Komunikazio ireki eta zintzoa 
edukitzea funtsezkoa da erabakiek pertsonaren balio 
eta lehentasunak islatzen dituztela bermatzeko. Fun-
tsezko urratsen artean daude:

● Medikuaren balorazioa, paziente bakoitzaren 
egoera eta eskura dauden tratamenduen eragin-
kortasun potentziala aztertzeko.

● Autonomiaren gaineko errespetua, aurretiazko 
borondateak edo bizi-testamentua kontuan har-
tuz, halakorik badago, erabakiak gidatzeko.

● Familiaren adostasuna, argi eta garbi azalduz 
aukerak, arriskuak eta onurak, senideek ondo uler 
dezaten erosotasuna lehenestea dela helburua.

Ahalegin terapeutikoa egokitzearen onurak

● Sufrimendua saihestea, hobekuntzarik ez dakar-
ten eta bizi-kalitatea hobetzen ez duten esku-har-
tzeak murriztuz.

● Ongizatea lehenestea, eta zaintzak mina eta beste 
sintoma batzuk arintzera bideratzeko aukera ematea.

● Laguntza ematea, pazientearen eta bere gertukoen 
artean konexio emozionala sortzeko eta agur duina 
egiteko lagungarri izango den giroa sortuz

Osasun-langileen zeregina

Osasun-langileek familiari laguntzen diote prozesu 
honetan, orientazioa eta babes emozionala eskainiz. 
Erabakiak soseguz eta ahalik eta argien hartzen direla 
bermatu behar da, betiere bere bizitzaren amaieran 
pertsona errespetatzen dela lehenetsiz.

Ahalegin terapeutikoa egokitzea humanitate eta 
profesionaltasuneko ekintza bat da, pertsonaren 
duintasunean eta errespetuan oinarritutako zaintza 
eskaintzen duena, bere ibilbidearen amaieraraino 
maitasuna eta begirunea erakutsiz.

Sedazio aringarria
Sedazio aringarria bizitzako azken egunetan baliatzen 
den esku-hartze mediko bat da. Beste bitarteko ba-
tzuekin kontrolatu ezin izan diren sintoma fisiko eta 
psikologiko gogorrak arintzea du xede. Zaintza arin-
garrien barruan dagoen tresna bat da, pertsonaren 
azken fasean erosotasuna bermatzeko diseinatua.

Sedazioa osasun-langileen, pertsonaren (ahal bada) 
eta familiaren artean adostu beharreko erabaki bat da. 
Sedazioaren helburua eta prozesua ulertzea lagunga-
rria da okerreko kontzeptuak desmitifikatzeko eta une 
hori konfiantzaz, lasaitasunez eta errespetuz bizitzeko, 
betiere pazientearen erabakiak kontuan hartuta.

Zer da sedazio aringarria?

Sedazio aringarrian medikamentuak ematen dira, 
pertsonaren kontzientzia murrizteko, hartara jasan-
gaitzak zaizkion eta beste tratamendu batzuen au-
rrean errefraktarioak diren sufrimenduak arintzeko. 
Horrek ez du esan nahi heriotza bizkortzen denik; 
sendatzea posible ez den une batean ongizatea lehe-
nesteko modu bat da.

Sedazio eragingarria eska dezaketen sintoma ohikoe-
nen artean daude:

● Kontrolatu ezin den min akutua.

● Angustia sortzen duen arnasketa-zailtasuna (dis-
nea).

● Muturreko asaldura edo delirioa.

● Antsietate bizia edo sufrimendu emozionala.

Espainian, sedazio aringarria praktika mediko etiko eta 
legal gisa aitortzen eta arautzen da, bizitzaren amaie-
rako zaintzen testuinguruan. Autonomia-, ongintza- eta 
proportzionaltasun-printzipioek babesten dute.

Erabakiak hartzeko prozesua

Sedazio aringarria hasteko erabakia azterketa sakon 
eta etikoa behar duen egintza mediko bat da:

1. Medikuen balorazioa. Osasun-langileek ebalua-
tuko dute ea sintomak errefraktarioak diren, hau 
da, eskuragarri dauden beste tratamendu ba-
tzuekin kontrolatu ezin diren.

2. Baimen informatua. Ahal den guztietan, pazien-
tearen baimena eskuratu behar da. Hori egitea 
ezinezkoa bada, senideek edo legezko ordezkariek 
parte hartu behar dute erabakian, pertsonak aurrez 
adierazitako balioak eta nahiak errespetatuz.

3. Planifikazioa eta egokitzapena. Sedazioa pertsona 
bakoitzaren arabera egokitu behar da, mina arintzeko 
beharrezkoak diren gutxieneko dosiak erabiliz.

Mitoak eta errealitateak

Sedazio aringarriari buruzko ideia oker batzuk daude, 
argitu beharrekoak:

● Ez du heriotza bizkortzen. Helburua sufrimendua 
arintzea da, ez gaixotasunaren bide naturalean 
eragitea.

● Ez da eutanasiaren parekoa. Sedazio aringarriak 
bizitza errespetatzen du; ez du hiltzeko prozesua 
laburtu edo luzatzea helburu.

● Atzera egin daiteke. Kasu batzuetan, posible da 
sedazioa murriztu edo prozesuan atzera egitea, 
inguruabarrek ahalbidetzen badute.

● Bidelagunaren zeregina.

● Pazientea sedazio aringarrian sartzen bada, senideek 
bidelagun izaten jarraitu dezakete eta ahozkoak ez 
diren moduen bidez komunikatu, esaterako:

● Eskua heldu.

● Lasaitasunez hitz egin, entzumena izaten baita 
deskonektatzen den zentzumenetan azkena.

● Bakean oinarritutako giroa sortu, tentsioa sortzen 
duten egoerak eta eztabaidak saihestuz.

Heriotza gertatu denean
Maite dugun pertsona bat hiltzean, bere bizitza 
amaitzen da, baina trantsizio-une bat ere irekitzen da 
bidelagun izan dituenentzat. Une hori emozio biziz 
beteta egon daiteke, eta garrantzitsua da jakitea zer 
egin behar den une honen alderdi praktiko eta emo-
zionalei aurre egiteko.

Heriotza gertatzen denean, normala da galduta sen-
titzea emozioen nahastearen eta egin beharreko iza-
pideen aurrean. Orientazioak jaso eta plan bat eduki-
tzea lagungarria gerta dakizuke une hori lasaitasun 
eta irizpide handiagoz bizitzeko, agurra eta dolu-
prozesu sano baten hasiera lehenetsiz.

Heriotza berrestea

Pertsona hiltzen denean, ohikoa izaten da jarraitu 
beharreko urratsei buruzko zalantzak izatea. Unitateko 
osasun-langileak arduratuko dira heriotza ziurtatzeaz 
eta eman beharreko urratsei buruzko informazioa 
helarazteaz.

Adieraz itzazu une horretan dituzun emozioak beldu-
rrik gabe. Zaintza-langileak laguntza eskaintzeko 
prest daude.

Gorpua lekualdatzea

Heriotza berretsitakoan, ospitaleko osasun-langileak 
hildako pertsonari osasun-gailuak kentzera pasatuko 
dira. Horretarako, logelatik irteteko eskatuko dizuete.

Gorpua nora eraman erabaki behar da hurrena. 
Ospitalean, beharrezkoa izango da hildako pertsona 
gordailu espezifiko batera eramatea, ondoren hileta-
enpresak lekualda dezan. Legez, gutxienez 24 ordu 
igaro behar dira heriotzaren unetik ehorzketara bi-
tartean. Epe hori ospitaleko gordailuan edo tanato-
rioan bete daiteke.

Garrantzitsua da presarik ez dagoela gogoratzea. 
Agur esateko behar duzun denbora hartu urrats horiei 
ekin baino lehen.

Administrazio-izapideak
Pertsona bat hiltzen denean legezko izapideak egin 
behar dira. Doluaren unean bigarren mailakoak diru-
diten arren, beharrezkoak dira dena ordenan egon 
dadin. Ehorztetxe askok izapide horiek kudeatzeko 
zerbitzuak eskaintzen dituzte. Horrek une horretan 
kargaren zati bat arintzen lagundu dezake.
Ehorzketaren gastuez arduratuko den aseguru-kon-
painia edukiz gero, harekin harremanetan jarri. Ho-
rretarako, hildako pertsonaren nortasun-agiria 
(NANa) beharko da.
Era horretako asegururik izan ezean, beharrezkoa 
izango da ehorztetxe batekin harremanetan jarri eta 
hildako pertsonan NANa eta gastuak ordaintzeko 
kontu-zenbaki bat ematea (izapide horiek ehorzte-
txearen lokaletan egin beharko dira, arauz bertako 
langileek ez baitute baimenik ospitalean kudeaketa-
rik egiteko).
Ehorztetxeko langileek heriotzaren ziurtagiri medikoa 
hartuko dute ospitalean, eta Erregistro Zibilean en-
tregatuko dute. Heriotzatik astebete igarotakoan, 
aseguru, pentsio edo oinordetzak izapidetzeko beha-
rrezkoa den dokumentazioa jaso ahalko da. Heriotza 
erregistratzeko, familia-liburua eramatea komeni da.

Babesa berehalako doluan

Heriotzaren osteko unea emozionalki zaila izan daiteke 
senide eta lagunentzat. Hona hemen egoera horri 
aurre egiteko aholku batzuk:

● Eman zure buruari sentitzeko aukera. Negar egin, 
hitz egin edo isilik egon, behar duzuna. Ez dago 
erreakzionatzeko modu “egoki” bat.

● Laguntza bilatu. Hitz egin min hori partekatzen 
duten beste pertsona batzuekin edo bilatu lagun-
tza profesionala, behar izanez gero.

● Saihestu isolatzea. Zure tristuran murgiltzea na-
turala dirudien arren, min hori partekatzea lagun-
garria izan daiteke egoera hobeto kudeatzeko.

Heriotza gertatzen den unea konexio espiritual edo 
emozionalerako momentua ere izan daiteke. Denbora 
hori aukera bat izan daiteke bizitakoaz, partekatutako 
oroitzapenez eta zure bizitzan galdu duzun pertso-
naren garrantziaz hausnartzeko.

Zaintzen duen 
pertsona zaintzen

Dolu-prozesua
Dolua maite dugun pertsona bat galtzean gertatzen 
den erantzun naturala da. Pertsona bakoitzak bere 
erara bizi du. Emozioak, pentsamenduak eta jarrerak 
nahasi ohi diren prozesua da. Dolua onarpenerako 
bide gisa ulertzea lagungarria izan daiteke modu 
kontziente eta osasuntsuago batean bizitzeko.

Dolua ez da “gainditu” beharreko zerbait, baizik eta 
bizi behar den eta norbere historian txertatzen den 
prozesu bat. Zure buruari sentitzeko, laguntza bilatzeko 
eta zure erritmoa errespetatzeko aukera ematen ba-
diozu, oreka berri bat bilatu ahalko duzu galera horren 
ostean. Gogoratu ez zaudela bakarrik: bide horretan 
laguntzen duten baliabideak eta pertsonak daude.

Zer da dolua?

Dolua pertsonek galera esanguratsu baten ostean 
bizi duten prozesu psikologiko eta emozionala da. 
Hainbat mailatan azal daiteke: emozionala, fisikoa, 
soziala eta espirituala. Esperientzia bakoitza bakarra 
den arren, doluan faseak egoten dira, linealak ez diren 
arren prozesu hau ulertzen lagun dezaketenak:

1. Ukoa. Galera benetan gertatu dela onartzeko 
zailtasuna.

2. Haserrea. Frustrazioa edo haserrea egoerarekiko, 
gaixotasunarekiko edo are norberarenganako 
edo besteenganako.

3. Negoziazioa. Gauzak nola aldatuko ahalko lira-
tekeen pentsatzea.

4. Tristura. Galera-sentimendu sakona, kasuan kasu ne-
garra, melankolia edo uzkurtasuna eragin dezakeena.

5. Onarpena. Galera aitortu eta errealitate berrira 
egokitzea.

Pertsona guztiek ez dituzte fase horiek modu edo 
ordena berezian bizi. Garrantzitsuena norberaren 
erritmoa errespetatzea da.

Aurretiazko dolua

Maite dugun pertsona hiltzear dela aurreikusten 
denean, askok “aurretiazko dolua” bizi ohi dute, hau 
da, hura gertatu baino lehen galerarako prestatzen 
hasten dira. Prozesu horrek denbora eskaini dezake 
agur esateko, emozioak adierazteko edo ebatzi gabe 
dauden gaiak ixteko, ondorengo doluaren intentsi-
tatea arintzen lagunduz.

Doluaren gaineko ohiko adierazpenak

Doluak era ezberdinean eragin diezaioke pertsona 
bakoitzari, baina erreakzio ohikoen artean daude:

● Emozionalak. Tristura, errua, antsietatea, bakar-
dadea, lasaitua edo nahasdura.

● Fisikoak. Nekea, loezina, gosearen galera edo 
hustasun-sentsazioa.

● Jarrerazkoak. Isolamendua, hiperaktibitatea edo 
kontzentratzeko zailtasuna.

● Espiritualak. Bizitzaren esanahiari buruzko haus-
narketak, edo kontsolamendua sinesmen erlijioso 
edo espiritualetan bilatzeko saiakerak

Agurraren errituala egin

Doluaren errituala egitea galera horri esanahia eman 
eta hurkoaren memoria ohoratzeko modu esangura-
tsu bat da. Erritualen artean egon daitezke:

● Zeremonia erlijioso edo laikoak.

● Memoria-espazio bat sortzea, esaterako aldare 
bat edo argazkiz apaindutako leku bat.

● Agur-gutunak edo oroitzapen partekatuak idaztea.

Ekintza sinboliko horiek aukera ematen dute emozioak 
bideratzeko, beste pertsona batzuekin konektatzeko 
eta oroitzapenean kontsolamendua aurkitzeko.

Hutsuneari aurre egin

Pertsona batek uzten duen hutsunea gogorra izan 
daiteke, batez ere heriotzaren osteko egun, aste eta 
hilabeteetan. Hutsune horri aurre egiteko, erabilgarria 
izan daiteke:

● Errutina bat izatea. Eguneroko jarduerek normal-
tasun-sentsazioa berreskuratzen lagundu dezakete.

● Legatuarekin konektatzea. Hildako pertsonak 
utzi zituen irakaskuntzak, une partekatuak edo 
eragin positiboa gogoratzea.

● Hildakoari buruz hitz egitea. Berari buruzko anek-
dota eta oroitzapenak beste batzuekin parteka-
tzea terapeutikoa izan daiteke.

Batzuetan dolua luzatu egin daiteke edo eguneroko 
bizitzan larriki eragin. Horri “dolu konplikatua” deitzen 
zaio. Aurrera egin ezin duzula edo emozioak luzaroan 
biziegiak direla sentitzen baduzu, laguntza profesio-
nala bilatzea aukera ona izan daiteke.

Autozaintza
Maite dugun pertsona bere azken egunetan zaintzea 
maitasun eta dedikazio handiko ekintza bat da, baina 
fisikoki eta emozionalki oso nekagarria ere izan dai-
teke. Zaintzarik onena eskaintzeko, ez ahaztu zure 
burua zaintzeaz. Zure ongizatea beharrezkoa da ez 
soilik zuretzat, baizik eta baita zainduko duzun per-
tsonarentzat ere. Zure ongizatea lehenestean, bizitza-
ren amaieran emango duzun laguntza lasaiagoa eta 
eraginkorragoa izango da, une hori konexioan, mai-
tasunean eta elkarrekiko errespetuan oinarritutako 
esperientzia bat bihurtuz.

Autozaintzaren garrantzia

Bizitzaren amaierako prozesuan, pertsona askok beren 
hurkoaren beharrak jartzen dituzte beren beharren 
gainetik. Horrek higadura fisiko eta emozionala eragin 
dezake. Zure burua zaintzea ez da ekintza zeurekoia, 
baizik eta laguntza modu eraginkor eta atseginean 
eskaintzen jarraitu ahal izateko modua.

Akidura-zantzuak

Zaintza-lana zuretzat gehiegizkoa izaten ari dela adie-
razten duten zantzuak identifikatzea garrantzitsua da:

● Neke etengabea edo lo egiteko zailtasuna.

● Aldaketak gosean edo osasun-arazo ugariak.

● Isolamenduarekin, tristurarekin edo antsietatea-
rekin lotutako sentimenduak.

● Kontzentratzeko zailtasuna edo suminkortasuna.

Sintoma horiek antzematen badituzu, laguntza bilatu 
eta zure ongizatea zaintzeko unea da.

Zeure burua zaintzeko estrategiak

1. Atsedena eta elikadura egokia. Lo nahikoa egiten 
duzula eta zure energiari eusteko dieta orekatua 
duzula zaindu.

2. Zuretzako denbora. Gorde une batzuk erlaxatzen 
zaituzten edo plazera ematen dizuten jarduerak 
egiteko, besteak beste irakurri, paseatu edo mu-
sika entzuteko.

3. Babes emozionala. Senide, lagun edo profesio-
nalekin hitz egitea lagungarria izan dakizuke ten-
tsioak askatu eta zure emozioak kudeatzeko.

4. Onarpena praktikatu. Aitortu zeure buruari ezin 
duzula dena kontrolpean izan eta ahalik eta on-
doen egitea nahikoa dela.

5. Erantzukizunak partekatu. Ez izan beldurrik beste 
senide, lagun edo zaintza-profesionalei laguntza 
eskatzeko. Zaintzea partekatu ahal eta behar den 
zeregina da.

Zure mugak aitortzearen garrantzia

Dena egin ezin duzula onartzea umiltasun-ariketa bat 
da, zeure burua zaintzeaz diharduena. Ez duzu zertan 
perfektua izan, ez eta egoera horri bakardadean aurre 
egin ere. Zure mugak aitortzea eta, behar duzunean, 
laguntza bilatzea indartsua izatea da.

Osasun-langileak aliatuak dira prozesu honetan. Ez 
izan zalantzarik:

● Kontsultatu pazientearen zaintzei edo sintomei 
buruzko edozein zalantza.

● Partekatu zure kezka eta behar pertsonalak.

● Eskatu orientazioa egoera zailak maneiatzeko.



Azken egunetan bidelagun izateko gidaliburua | Bibliografia

Santa Marina Ospitalea | 31

Bibliografia
● Eusko Jaurlaritza, Osasun Saila. Aurretiazko 

borondateen dokumentua [Internet]. [2024ko 
abenduaren 5ean aipatua]. Hemen eskuragarri:
https://www.euskadi.eus

● Fenwick P. Llegando al final de la vida. Gaona JMk 
itzulia eta egokitua. 1. edizioa. Madril: Puerta de 
Alcalá institutua.

● Zainketa Aringarrien Ekipoa, Ceutako Unibertsitate 
Ospitalea. Guía de orientación a la familia y 
personas cuidadoras: situación de últimos días. 
Osasuna Kudeatzeko Institutu Nazionala; 2017. 
NIPO 687-17-021-2. Hemen eskuragarri: https://
ingesa.sanidad.gob.es/dam/jcr:003b9e6b-a4d0-
4bb2-916f-320be806e8c7/Guia_Cuidadoras.pdf

● Direction des soins infirmiers, CIUSSS de l’Estrie – 
CHUS. Support guide for caregivers: palliative and 
end-of-life care accompaniment. Sherbrooke; 2019. 
Hemen eskuragarri: https://www.santeestrie.qc.ca/
clients/SanteEstrie/soins-services/Pour_tous/Soins_
palliatifs_et_de_fin_de_vie/Guide_Soins_palliatifs_
ANG_FINAL.pdf

● Grupo de trabajo de la Guía de Práctica Clínica 
sobre atención paliativa al adulto en situación de 
últimos días. Osasun Ministerioa, Avalia-t, 
Osasunaren gaineko Ezagutzaren Agentzia (ACIS). 
Madril: Osasun Ministerioa; 2021. Hemen 
eskuragarri: https://portal.guiasalud.es/wp-content/
uploads/2021/09/gpc_612_atencion_paliativa_
avaliat_compl.pdf

● Balear Uharteetako Osasun Zerbitzua. 
Recomendaciones para el acompañamiento en los 
últimos días. Palma de Mallorca: Balear Uharteetako 
Osasun Zerbitzua 2015. Hemen eskuragarri: https://
www.caib.es/sites/curespalliatives/f/246802

● Kataluniako Generalitata, Osasun Saila. Kataluniako 
Bioetika Batzordea. Recomendaciones a los 
profesionales sanitarios para la atención a los 
enfermos al final de la vida. Katalunia: Víctor Grífols i 
Lucas fundazioa; 2010. Hemen eskuragarri: https://
canalsalut.gencat.cat/web/.content/_Sistema_de_
salut/CBC/recursos/documents_tematica/
cbcfividaes.pdf

https://www.euskadi.eus
https://ingesa.sanidad.gob.es/dam/jcr:003b9e6b-a4d0-4bb2-916f-320be806e8c7/Guia_Cuidadoras.pdf
https://ingesa.sanidad.gob.es/dam/jcr:003b9e6b-a4d0-4bb2-916f-320be806e8c7/Guia_Cuidadoras.pdf
https://ingesa.sanidad.gob.es/dam/jcr:003b9e6b-a4d0-4bb2-916f-320be806e8c7/Guia_Cuidadoras.pdf
https://www.santeestrie.qc.ca/clients/SanteEstrie/soins-services/Pour_tous/Soins_palliatifs_et_de_fin_de_vie/Guide_Soins_palliatifs_ANG_FINAL.pdf
https://www.santeestrie.qc.ca/clients/SanteEstrie/soins-services/Pour_tous/Soins_palliatifs_et_de_fin_de_vie/Guide_Soins_palliatifs_ANG_FINAL.pdf
https://www.santeestrie.qc.ca/clients/SanteEstrie/soins-services/Pour_tous/Soins_palliatifs_et_de_fin_de_vie/Guide_Soins_palliatifs_ANG_FINAL.pdf
https://www.santeestrie.qc.ca/clients/SanteEstrie/soins-services/Pour_tous/Soins_palliatifs_et_de_fin_de_vie/Guide_Soins_palliatifs_ANG_FINAL.pdf
https://portal.guiasalud.es/wp-content/uploads/2021/09/gpc_612_atencion_paliativa_avaliat_compl.pdf
https://portal.guiasalud.es/wp-content/uploads/2021/09/gpc_612_atencion_paliativa_avaliat_compl.pdf
https://portal.guiasalud.es/wp-content/uploads/2021/09/gpc_612_atencion_paliativa_avaliat_compl.pdf
https://www.caib.es/sites/curespalliatives/f/246802
https://www.caib.es/sites/curespalliatives/f/246802
https://canalsalut.gencat.cat/web/.content/_Sistema_de_salut/CBC/recursos/documents_tematica/cbcfividaes.pdf
https://canalsalut.gencat.cat/web/.content/_Sistema_de_salut/CBC/recursos/documents_tematica/cbcfividaes.pdf
https://canalsalut.gencat.cat/web/.content/_Sistema_de_salut/CBC/recursos/documents_tematica/cbcfividaes.pdf
https://canalsalut.gencat.cat/web/.content/_Sistema_de_salut/CBC/recursos/documents_tematica/cbcfividaes.pdf


Zure iritzia interesatzen zaigu, gure 
asistentziaren kalitatea hobetzen jarraitzeko.

Mesedez, eskaneatu QR kodea eta ebaluatu 
gida honen edukiak. Minutu bat besterik ez da.

Eskerrik asko.

